
Liewe Christenleier,

Die noodsaaklikheid van ‘n Gemeentevisie.

Om as ‘n leier in die Liggaam van Christus te dien is ‘n baie groot verantwoordelikheid, omdat mens nie net jou eie lewe het om voor te antwoord nie, maar ook die van die kudde wat God aan jou toevertrou het om te versorg. As mense dit besef sal hulle nie maklik begeer om ‘n leierposisie in die kerk te beklee nie. Die kudde behoort aan die  Here Jesus en Jesus het die Heilige Gees gegee om Sy kerk te lei. Die kudde moet gaan waarheen die Herder hulle wil lei. Dit skep vir die Christenleier ‘n werklike probleem, aangesien hy besluite moet neem wat die welsyn van die kudde beinvloed. Hoe sal hy seker weet dat sy besluite in ooreenstemming met die wil van God vir die kudde is? Om die kudde te neem op ‘n weg langs die wil van ‘n leier, wat nie in voeling met die Here is, nie bring die dood voort.

Leierskap in die wêreld het deur die jare verskillende modelle ontwikkel om leierskap te kan uitleef. Die mees primitiewe vorm is die van outokrasie. Dis waar die leier se wil op een of ander wyse op die groep afgedwing word. Dis ‘n sekere vorm van verslawing van mense. ‘n Hoër vorm van leierskap is demokratiese leierskap waar die groep wat gelei word groot inspraak het in die besluitneming. Dit gee meer vryheid aan die mens. ‘n Modêrne vorm van leierskap is die van visionêre leierskap.

Visionêre leieskap beteken dat die leier het ‘n visie wat hy aan die groep kan oordra en omdat die groep dit aanvaar en saam daarvoor werk, vorm ‘n hegte span en word die doel bereik. In so ‘n span geld die minimum reëls aangesien elkeen uit eie vrye wil die doel najaag en nie in verskillende rigtings trek nie. Dis seker die beste leierskapsmodel wat die wêreld nog ontdek het. In tegniese terme word gesê dat die groep die visie “ge-internaliseer” het - en daarna leef die span dit as ‘n eenheid uit.

Wat die wêreld se geleerdes nie besef nie is dat die model van leierskap reeds uit Bybelse tye bestaan. Jesus was self so ‘n leier.  As daar een Persoon was wat deernis en begrip vir die kudde gehad het dan was dit Jesus. Hy het gelei soos ‘n Herder. Natuurlik het Hy ‘n visie gehad - en dit het Hom kruis toe geneem vir Sy kudde se onthalwe.

Sommige leiers in die kerk lei  vandag ook die kudde volgens ‘n visie. Die konsep is reg. Die vraag is egter watter visie? Dit deug nie as die visie nie in ooreenstemming met die ge-openbaarde waarheid in die Skrif is nie. ‘n Visie om byvoorbeeld ‘n gemeente van duisende lidmate , met ‘n groot gebou , te vestig mag edel klink, maar word nie deur die Skrif gesteun nie.

Dit is belangrik om vir ‘n gemeente ‘n visie so suiwer as moontlik af te distilleer uit die Skrif. Hoe nader die visie in ‘n gemeente is aan die wat ons glo Jesus in Sy hart vir ‘n  gemeente begeer, hoe suiwerder sal ons koers wees. ‘n Mens sou seker verskeie sulke visies uit die Skrif kon formuleer. Hieronder is een so ‘n visie:

sal heers in ons harte, ons huise,

 ons gemeente, ons omgewing en

die wêreld.”


So ‘n visie is instaat om ‘n gemeente te rig in die regte koers. Dit is ‘n fokuspunt van Goddelike waarheid en rigting. Dit is ‘n instrument wat ‘n groep mense  tot ‘n eenheid van hart aan te spoor.

Die krag van so ‘n visie lê daarin dat elke lid van die Liggaam daarop moet inkoop. Dit sal dan self die gemeente se optrede rig. Dit is die leierskap se verantwoordelikheid om die visie  self duidelik uit te leef en te verkondig. Die leierskap moet die visie onder mekaar en met die kudde praat by elke geleentheid. Die kudde moet dit in hul harte ronddraai en dit bedink sodat dit  hulle lewens  kan rig. Let daarop dat dit nie blinde vertroue in ‘n sinnetjie woorde is, asof dit ‘n towerspreuk of ‘n mantra is ,  wat die verskil maak nie - want dan sal ons met niks anders as menslike dinge besig  wees nie. Dis die fokus op wat dit beteken - naamlik die Koningskap van Jesus   wat die verskil maak.

As Christenleiers daarin kan slaag om die kudde se oë te rig soos die visie hierbo sê sal die kudde vanself die Herder volg. Hulle sal self begin hoor wat die Herder sê en hulle sal nie verskillende dinge hoor  en elkeen sy eie ding doen nie.  Ons het as mense ‘n fokuspunt nodig om doelgerig te kan lewe, en ‘n visie soos die bostaande kan dit juis vir ons gee. As Christenleiers dit kan regkry dat die kudde Jesus werklik sal volg sal hulle eer van God ontvang daarvoor.

Mag God jou die insig en genade gee om ‘n waardige   herder van die Here se kudde te wees!

Karel Nel

97/07/07

